Dim Croeso 
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: ‘brochures’ gwyliau haf. Mae nhw i’w cael am ddim o bob siop gwerthu gwyliau. 
Un cymeriad yn cario cês gwyliau, ac un yn cario allweddi/goriadau i actio fel perchennog gwesty.

· Mae’n braf cael mynd ar wyliau. Ble awn ni ar ein gwyliau tybed?

· Beth am ........ – mae’r lluniau’n wych, mae’r haul yn tywynnu, ac mae nhw’n dweud y cawn ni groeso cynnes iawn gan y bobl leol.

· Neu be am .......? Mae’r gwestai’n edrych yn grêt, mae’r eira’n drwchus a’r sgïo’n wych! Ac mi gawn ni groeso cynnes gan y bobl leol!

· Well gen i......... Dydi o ddim rhy bell. Dydy’r tywydd ddim rhy boeth na rhy oer,  mae na ddigon i’w wneud yno. Ac unwaith eto mae’r llyfryn yma dweud y cawn ni groeso cynnes iawn gan y bobl leol.

· Pan dyn ni’n mynd ar ein gwyliau rydyn ni i gyd eisiau rhywle neis i aros ynddo, rydyn ni i gyd naill ai eisiau haul braf neu eira trwchus. Ond yn fwy na dim rydyn ni eisiau croeso cynnes.

(Cymeriad 2 yn darllen papur a’i ben i lawr)

1: Helo! Dw i newydd gyrraedd ar ôl taith hir o Gymru. 

2: Hmm. (Codi ei lygaid o’r papur ond gwneud dim)
1: Dw i wedi bwcio stafell yma.

2: Hmm. (Codi ei lygaid o’r papur ond gwneud dim)

1: Dw i wedi blino, fyswn i’n lecio mynd i fy stafell.

2: (Sŵn tytian ac allwedd yn cael ei basio heb air o groeso na gwên.)

1: Pa ffordd i’r stafell?

2: (Sŵn tytian a braich yn pwyntio i fan addas)

1: Fydda i ddim yn aros yma eto!
· Mae croeso cynnes yn gallu gwneud byd o wahaniaeth. Mae gwên gyfeillgar, neu help llaw yn werthfawr iawn.

· Mae hanes geni Iesu yn enwog iawn. Sut groeso gafodd Mair a Joseff ym Methlehem?

· Chawson nhw ddim croeso. Roedd Bethlehem yn brysur. Doedd na run lle iddyn nhw aros. Roedd rhaid iddyn nhw gysgu’r nos gyda’r anifeiliaid, a phan gafodd Iesu ei eni dyma nhw’n ei lapio mewn cadachau a’i roi i orwedd mewn cafn bwydo anifeiliaid.
· Ond cafodd Iesu groesi mawr gan rai pobl. Rhuthrodd y bugeiliaid yno ar frys i’w weld ar ôl i’r angylion ddweud wrthyn nhw be oedd wedi digwydd. Dyma’r hanes o lyfr Luc, pennod 2 -
Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid.  Ar ôl ei weld, dyma'r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma.  Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. Ond roedd Mair yn cofio pob manylyn ac yn meddwl yn aml am y cwbl oedd wedi cael ei ddweud am ei phlentyn. Aeth y bugeiliaid yn ôl i'w gwaith gan ganmol a moli Duw am bopeth roedden nhw wedi ei weld a'i glywed. Roedd y cwbl yn union fel roedd yr angel wedi dweud.
· Be ddwedodd yr angel am y babi bach?
· Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! [Luc 2:10-11]
· Y newyddion da oedd mai Iesu oedd Mab Duw. Roedd o wedi dod o’r nefoedd i fyw fel person cyffredin er mwyn i bobl gael ei adnabod a dod i nabod Duw yn well.
· Mae’n bwysig ein bod ni yn rhoi croeso i Iesu yn ein bywydau ni.
· Gweddïwn: Diolch i ti am Iesu. Diolch am hanes y geni gwyrthiol yn Methlehem, Jwdea. Helpa ni i fod yn bobl croesawgar a chyfeillgar, a helpa ni i roi croeso i’r newyddion da am Iesu yn ein bywydau. Amen.
Neu, Cyd-weddïo Gweddi’r Arglwydd, 
“ Ein Tad....”

